
Luqadda rasmiga ah waa luqadda asaasiga ah ee 

dawladi ku adeegsato wada xiriirka dhexdeeda ah, 

lagu qoro dokumentiyada, laguna socodsiiyo 

maamulka guud; waxaana qeexa dastuurka. 

Waxaa jira kaalmo asaasi ah oo ay tahay in lagu 

adeegsado, waxaa ugu waaweyn maamulka, wax-

barshada, warbaahinta, hal-abuurka suugaaneed iyo 

qoraallada dhiganayaasha. 

Qoritaankii rasmiga ahaa ee far Soomaalidu wuxuu 

sare u qaaday martabaddii iyo adeegsigii Soomaali-

ga. Wuxuu kaalin mug leh ku yeeshay maamulka, 

waxbarshada, warbaahinta iyo dhiganayaasha. 

Wuxuu kaalin mug leh ku yeeshay nolosha casriga 

ah ee maamulka, aqoonta iyo waxsoosaarka ku 

qoran af Soomaaliga.  

Dabcan, intaa horteed Soomaaligu wuxuu ahaa 

luqadda ay dadweynuhu ku wada xiriiraan, ee ay u 

adeegsadaan hadalka iyo nolol maalmeedka. 

Wuxuu ahaa luqadda loo adeegsado hal-abuurka 

suugaaneed, oo afka laysugu tebin jiray ama cajala-

do lagu duubi jiray. 

Laakiin, 1990aadkii kaalintaasi waxaa ku yimid 

hoosudhac muuqda. Qaranjabkii Soomaaliya waxaa 

la wiiqmay kaalintii Soomaaligu ku lahaa maamulka 

iyo waxbarshada. 

Muddadan dambe, waxaa socda dibudhiska dawlad-

nimadii Soomaaliya. Waxaa sannadba sannadka ka 

dambeeya isa soo taraya koboca maamulka dawlad-

nimo iyo waxqabadka hay‘adaheega. 

Halkan, waxaa loo baahan yahay in af Soo-

maaliguna dibukabashadaa qayb ka ahaado. Waa in 

dibudhiska dawladnimo uu garab socdaa dib u soo 

noolaynta,ama xoojinta, kaalinta Soomaaligu ku lee-

yahay maamulka iyo waxbarshada. Waa in laga 

shaqeeyaa dib-u-adeegsiga af Soomaaliga! 

Haddaba, Akademiya Goboleedka Af Soomaaliga 

(AGA), oo ah madal ay ku bahoobeen dalalka 

Geeska Afrika ee Soomaalidu degto, looma igmaday 

daryeelka iyo horumarinta af Soomaaliga iyo hal-

abuurkiisa suugaaneed, una taagan u hiillinta afka 

hooyo; waxay dusha u ridatay sidii kaalin muuqata 

uga qaadan lahayd xoojinta dib-u-adeegsigiisa.  

Waxay bilowday olole iyo abaabul ku aaddan 

xoojinta kaalinta uu ku leeyahay maamulka iyo 

waxbarashada. Waxaa ololahan HORMUUD 

iyo GADHWADEENBA ka ah mudane 

Cabdalla Mansuur, guddoomiyaha AGA.  

AGA waxay xoojisay xiriirka iyo wada 

shaqaynta ay la lahayd wasaaradaha iyo 

hay‘adaha hawshan xiriirka la leh. Waxay la 

qaadatay shirar iyo kulammo kala duwan, 

qaarkoodna waxay la saxeexatay heshiis is 

afgarad u gogolxaaraya wada shaqayn 

baaxad leh. Waxay si joogto ah u boorisaa u 

hiillinta afka hooyo iyo hal-abuurkiisa. Wasaar-

adaha sida gaarka ah ay hawshani u taaba-

nayso waxaa ka mid ah Wasaaaradda Waxba-

rashada, Dhaqanka iyo Tacliinta sare iyo 

Wasaaradda Warfaafinta, iyo jaamacadaha. 

Dhinaca kale, AGA waxay tababbarro xirfad-

dooda sare loogu qaadayo siisaa hawl-

wadeennada udub-dhexaadka u ah maamul-

ka, waxbarshada iyo warbaahinta. Tababbara-

dii ugu dambeeyay waxaa ka mid ah tab-

abbarkii bilowgii sannadkan loo sameeyay 

macallimiinta Gobolka Banaadir, ee ay ka 

faa‘iidaysteen ku dhowaad 700 macallin. 

Akadeemiye Goboleedku waxay u heellan 

tahay xoojinta dibu-adeegsiga afka hooyo. 

Waxay waddaa u qareemid, ololayn iyo 

abaabul joogto. Waxaa garab socda tab-

abbaridda iyo kobcinta xirfadda adeegsiga af-

ka ee hawlwadeennada maamulka, macallimi-

inta, saxaafadda iyo guud ahaanba bahda qal-

inleyda iyo hal-abuurka. 

afku waa aalad kaalin mug leh ka qaadata ho-

rumarinta, is-afgaradka, wada noolaanshaha 

iyo wadajirka bulsho kasta. Waa dulucda iyo 

ujeedka uu daaran yahay dadaalka xoojinta 

adeegsiga afka hooyo. 

Tani waa xaqiijinta himilda AGA, oo ah „Af 

Soomaaliga oo halista ka badbaada, 

adeegsigiisa la xoojiyo lana saxo, lagana 

dhigto nabadside walaaleeya Soomaalida iyo 

idil ahaanba ummadaha Geeska Afrika‟.  

ERAYGA TIFAFTIRKA 

Dadaalka Dibu-adeegsiga Af Soomaaliga  



Doodda Qabyannimada Far Soomaalida  

QORMOOYIN HORTABIN MUDAN 

Xarfaha kooxda A waa la qoray, maxaayeelay 

waa kuwa asaasi ah ee aan laga maarmi karin. 

Tus.: ereyada dal & bal, oo ay isaga mid yihiin 

labada xaraf ee dambe (-al), waxaa micnahooda  

kala duway labada xaraf: d & b, oo leh codad ka-

la duwan oo ay  u yeelaan labada erey macne 

kala duwan. Xarfaha noocan ah waxaa loo ya-

qaan ―phoneme‖.  

Xarfaha qaybta B waa laga tegay, maxaayeelay 

waxay leeyihiin codad aan u keenayn ereyada 

micne ka duwan xarfaha la mataanaha ah, 

waxaana loo yaqaan ―allophone‖, Waxaan 

tusaale ahaan u soo qaadanaynaa xarafka p, iyo 

ereyada dab & dap. Inkastoo labada xarf b & p 

qaab ahaan ay kala duwanyihiin, haddana xaraf-

ka p uma yeelayo ereyga dap micne ka duwan 

midka dab. Sidaa awgeed xarafka p ma aha mid 

asaasi ah. Xarfaha kale ee la halmaalana waxaa 

ka mid ah: th [ð], ng [ŋ] iyo gh [ɣ]. Guud ahaan, 

xarfahan aan asaasiga ahayn waxaa u gaar ah 

laba arrimood:  

 

Marna uma keenaan ereyga isbeddel micne oo 

gaar ah; Shaqal ayaana mar walba ka horreeya, 

oo erey bilowgiisa laguma arko. Tus.: ereyo 

Soomaaliyeed oo ka soo jeeda af Carbeedka oo 

ku billaabma xarafka ‗thaal‘ ( ), ذ waxaa lagu 

beddelay xarafka ‗d-‟, sida: dikri ( ),ذكر  dembi (

), ذنب laakiin kuwa xarafka ‗thaal‘ ( ) ذ dhexda uga 

jira, isla codkkaas oo yara khafiisan (th) ayaa 

lagu Soomaaliyeeyay, sida: edeb ( ).اذب  

In farta af Soomaaligu ay qabyo tahay, sida 

dadka qaarkiis ay aamminsan yihiin, waa aragti 

aan ila qummanayn. Runtii, fartani waa far aad 

u fudud, aadna si cilmiyaysan ugu habboon af 

Soomaaliga. Si loo garawsado arrintan waxaa 

loo baahanyahay in aan kala saarno laba shay: 

(1) daraasaadka cilmi-afeedka ee sida gaarka 

ah u falanqeeya af codayntiisa oo dhan 

(phonology), iyo (2) waxa loo yaqaan af alif-

ba‘diisa (alphapet).  

 

Sideedaba, shardi ma aha in alifba‘du ay ka 

koobnaaato dhammaan inta cod uu af 

leeyahay. Cilmi-afeedka lagu darso 

jaamacadaha ayaa si faahfaahsan uga 

baaraandega af codadkiisa oo dhan.  Sidaa 

darted, guud ahaan, alifbadu waxay ka 

koobantahay xarfaha  codadkooda aan laga 

maarmi karin. Af Soomaaliguna waa la mid. 

Waxyaabaha caddaynayana waxaa ka mid ah 

saddexda qodob ee soo socda. 

 

1.1 Shibbanayaasha af Soomaaligu ma 

dhanyihiin?  

 

A. Shibbanayaasha laga tagay. 

Inkastoo shibbanayaasha qorani ay yihiin 22, 

haddana waxaa jira in af Soomaaligu uu 

leeyahay codad kale oo shibbanayaal ah oo 

aan la qorin, isla markaana ay ka mid yihiin 

codaynta af Soomaaliga, waxaana ka mid ah, 

kuwa ku xusan qaybta B ee shaxda soo 

socota. Shibbanayaashani ma aha kuwo si 

ilduuf ama aqoondarri ah looga tegay.  

 

 
 

A (la qoray) B (lama qorin) 

 B  p [ꞵ] 

 D  th [ð] ( )ذ  

 N  ng [ŋ] 

 b  gh [ɣ] ( )غ  

Xarfa  
asaasi ah 

Kuwa aan 
asaasi 
ahayn 

Waa 
isku 
micne 

Ereyo 
kale 

bad /b/ dap /ꞵ/ dap ~ 
dab 

apaal, 
xeep,... 

dal /d/ etheb /ð/ etheb ~ 
edeb 

atheer, 
ithinka 

nal /n/ fangka /ŋ/ fangka 
~ fanka 

faanka, 
sanka 

god /g/ goghol /ɣ/ goghol 
~ gogol 

hoghol, 
aghab 

Sidaa darteed waa laga maarmay in la qoro 

xarfaha noocaas ah, waxaana kaalintooda galay 

xarfaha asaasiga ah ee codadkooda u dhow, sida 

ku cad tusaalooyinka soo socda. 

 

 B. Shibbanayaasha laballaabma.  

Toddobada shibbane ee laballaabma ee la qoro, 

ka sokow, waxaa jira shibbanayaal kale oo 

laballaabma oo haddana aan la qorin, maxay 

tahay sababtu? 

Shibbanayaasha khasabka ah in la laballaabaa 

waa toddobadan: 

b: xabad <> xabbad (laabta & rasaas/hal) 
r: carab <> carrab (nin carab ah & carrabka) 
g: ruuga <> ruugga (ruug(id) & jilib/law) 
d: rido <> riddo (tuuro & gantaal) 
l: shilin <> shillin (lacag & nooc geed (kedi)) 
m: dhamaan <> dhammaan (cabbaan & kulli)  
n: keena <> keenna (ina keena! & waan keen-
na) 

 
Sababta ay khasab ku noqotay in la qoro toddo-
badan shibbane ee laballaabma waxay tahay si 
aan loogu wareerin micnaha kala duwan ee 
ereygu yeelan karo marka shibbanaha laga dhigo 
mid keli ah iyo marka la laballaabo (sida: carab & 
carrab). 
 
Shibbanayaasha aan qoraal ahaan la laballaabin 
waa kuwa waxba iska beddelin micnahooda, 
haddii la laballabo iyo haddi kale, sida ku cad 
tusaalayaasha soo socda: 

 
       f: affar - afar  

       (micnahoodu waa isku mid)                
t:  ratti- rati      
y:  iyyo- iyo 
c:  magacca- magaca 
x: madaxxa- madaxa 
h:  rahha- raha 
q:  diiqqa- diiqa 
s:  assaw- asaw 
dh: gabadhdha- gabadha 

 

Sidaa darteed, iyadoo la raacayo xeerka 

dhaqaalaynta dhigaalka farta, ayaa ogaan ahaan 

looga tegay in qoraal ahaan la laballaabin shibba-

nayaashan kor ku taxan, iyagoo dhawaaq ahaan 

laballaabma.  

Bal toddobadii shibbane ee hore uun aan ku 
kaaftoonno laballaaabiddooda oo lagama 
maarmaanka ah,  

oo aan saxno adeegsigooda; waayo iyagaaba la 

kari la‘yahay higgaaddooda, oo qaladaadkoodu uu 

noqday midka ugu badan xagga higgaadda, sida: 

qaladaadkoodu uu noqday midka ugu badan xagga 

higgaadda, sida:  

 
*xabad oo laga wado  xabbad 
*gudiga  <<<< guddiga  
*xaflada   <<<< xafladda 
*ogol   <<<< oggol 
*bandhiga  <<<< bandhigga 
*dhamaan   <<<< dhammaan  
*anaga  <<<< annaga 
*arin   <<<< arrin  
 

Ereyadan qaarkood micnahooda ayaaba is 
beddelaya, haddii aan la laballaabin shibbanaha, 
sida: bandhigga (waa magac) haddii loo qoro 
bandhiga (waa fal amar);  
 
xoogga (waa ciidan/awood) haddiise loo qoro xooga 
(waa xoogid); dhammaan (giddi) haddii loo qoro 
dhamaan (way dhamaan caanaha), iwm.  
 
1.2 Shaqallada af Soomaaligu ma dhan yihiin? 
 
Shaqallada qoran waa 10 (5 gaagaaban iyo 5 
dhaadheer). Haseyeeshee, dhawaaq ahaan, 
shaqalkiiba 2 cod ayuu leeyahay: cod fudud iyo 
cod culus. Tusaale ahaan, u fiirsada shaqalka “u‖ 
iyo ―uu‖ oo mid kastaaba labadiisa codi kala 
duwanyihiin: 

 
2 shaqal ee culculus: duul(ka) iyo dul(ka)  
2 shaqal ee fudfudud: duul(id) iyo dul(dusha)  

 
Haddii aan si kale u niraahno, shaqal waliba 4 cod 
oo kala duwan ayuu leeyahay, sidaas ay tahay 2 
qaab uun baa la qoraa (shaqal dheer iyo shaqal 
gaaban). Weerta ayaana laga garan karaa haddii 
ereyga shaqalkiisu uu fududyahay ama culusyahay. 

 
Arrintani ma aha wax af Soomaaliga u gaar ah. 
Waxaa la wadaaga afaf kale, sida: af Ingiriisiga oo 
leh 19 cod shaqaleed oo kala duwan; 5 shaqal oo 
qura ayaana la qoraa. Tusaale, shaqalka ―u‖ oo 
keliya iyo shanta siyood ee loogu dhawaaqo (uu, u, 
a, yu/yuu, ųu). 
 

1. /u:/ flu (fluu) 
2. / ʊ / to put (put) 
3. /ʌ/ up (ap) 
4. /ju:/ ama /ju/ volume (volyuum), unite 

(yunayt) 
5. /ə:/ focus (fokuus, waa ‗uu‘ culus sida 

―dųulka‖). 
 



Haddaba, af Ingiriisiga oo shaqalladiisi intaascod 
leh, haddana  qoraal ahaan 5 shaqal oo keliya uun 
baa la adeegsadaa, maxaayeelay qofka u dhash-
ay afkaasi dhib kuma aha arrintaas, waxaase ku 
adag shisheeyaha barta afkaas.  
 
Sidaas ay tahayna lama arko cid leh in farta af 
Ingiriisigu ay qabyo tahay. Haddaba, maxaa in-
nagana inaga khuseeya u fududaynta shisheeya-
ha, oo Soomaalidu si fudud ayay u kala bixin 
taqaannaa ereyada isku dhigaalka ah oo haddana 
kala dhihid leh? Illayn weerta ayaaba laga garan 
karaa e. 
 
Xitaa qoraalka af Carabiga—oo caadi ahaan 
shaqal iyo shed midna aan la muujinayn—weerta 
ayaa laga garan karaa waxa uu yahay ereygu. 
Tusaale ahaan, ereyga  كسر( ksr), oo shaqal iyo 
shed midna aan lahayn, afar siyood ayaa loo 
akhrin karaa, oo macnayaal kala duduwan leh. 
Waana kuwan iyagoo loo yeelay shaqallo iyo 
shedba: 

 
Kasara (wuu jabiyay) 
Kusira (waa la jabiyay) 
Kassara (wuu jajabiyay) 
Kasr (jabin, jab...) 
 

 
1.3 Erey lab iyo dheddigba noqda 
 
Waxaa jira ereyo isku si loo qoro, haddana si yara 
kala duwan loogu dhawaaqo.  Waa arrin ku xiran 
hadba halka uu codkacu (high tonal) ku dhacayo.  
Haddii codkacu uu ku dhaco shaqalka ka horreeya 
shaqalka dambe ee ereyga (sida: ínan), maga-
caasu waa lab. Haddiise uu ku dhaco midka 
dambe (sida: inán) magacu waa dheddig. Tus.: 
  

ínan(ka) inán(ta) 
dálab(ka) daláb(ta) 
néef(ka) neéf(ta) 

 
Ereyadan iyo wixii la halmaala ee raacsan xeerka 
codkaca, qoraal ahaan, marka aan qodob raacsa-
nayn, waxaa cayntooda laga garan karaa hadba 
waxa laga hadlayo (context), sida aan ku soo 
aragnay tusaalihii af Carbeedka. Hadal ama tiraab 
ahaanna, codkaca ayaa laga garan karaa. 
 
Sababta astaamo gaar ah (diacritic) loogu yeeli 
waayay far Soomaaalida shaqallada culculus iyo 
codkacba waa labadan arrimood: 1) Dadweynaha 
Soomaaliyeed oo badankoodu aan aqoon 
durugsan lahayn way ku adkaan lahayd kala 
saaridda dhigaalka shaqalka culus iyo midka 
fudud iyo adeegsiga codkaca.  

2) farsamo ahaan iyo dhaqaale ahaanba, waxaa 
loo baahan lahaa qalab qoraal oo u gaar ah far 
Soomaalida. 
Haddaba, alifba‘da af Soomaaligu, sida afafka 
kale ee dunida ka jira, kama wada koobna 
dhammaan codadka uu afku leeyahay.  
 
Aqoonyahannada ku xeeldheer cilmiga codaynta 
ayaana ku shaqa leh inay baaraan inta cod ee ay 
luqadi leedahay iyo wixii la xiriira; waana cilmi 
heer jaamacadeed ah. 
 
 
Waxaan qaybtan ku soo gunaannadaynaa in 
arrimahaas kor ku xusan ay muujinayaan in farta 
af Soomaaligu aanay qabyo ahayn, oo ay tahay 
alifba‘ si cilmiyaysan looga fiirsaday. Waxaana ku 
raacsanahay warka aqoonyahan Liibaan Axmed 
(2007) uu qoraalkiisi qiimaha lahaa ku soo 
gabaggabeeyay, oo kan ah:  

 
“Qorista af Soomaaliga ma aha qabyo. 
Waxa qabyo noqon kara waa 
aqoonteenna xeerarka qoraal ama 
naxwaha af Soomaaliga”. 

Guddoomiyaha Akademiya Goboleedka Af 

Soomaaliga (AGA) bare sare Cabdalla Cumar 

Mansuur ayaa 13/5/2023 la kulmay Wasiirka 

Warfaafinta iyo Dhaqanka Soomaaliya mu-

dane Daa‘uud Aweys.  

Labada masuul ayaa ka wada hadlay xoojinta 

wada shaqaynta Akadeemiye Goboleedka iyo 

Wasaaradda Warfaafinta. Guddoomiye 

Cabdalla Mansuur ayaa wasiirka uga 

warbixiyay waxqabadka iyo hawlaha Aka-

deemiye Goboleedka, isagoo hoosta ka xar-

iiqay in wasaaradda warfaafintu ay muhiim u 

tahay socodsiinta iyo taageeridda hawlaha 

Akademiya Goboleedka, gaar ahaanna haw-

laha ku aadan dardargelinta adeegsiga afka 

hooyo ee hawlaha maamulka iyo warbaahinta. 

Wasiir Daa‘uud Aweys oo isna halkaas ka 

hadlay ayaa sheegay inuu diyaar u yahay la 

shaqaynta AGA, isagoo ballanqaaday inuu ka 

shaqeyn doono sidii la isaga kaashan 

lahaayeen afka, dhaqanka iyo hal-abuurka. 

Guddoomiyaha AGA Baresare Cabdalla Man-

suur wuxuu guddoonsiiyay wasiirka warfaaf-

inta Soomaaliya Daa‘uud Aweys  nuqul ah 

xeerka Akademiya Goboleedka. 

AGA waxay iskaashi wadaag la leedahay 

xarumaha waxbarashada, hiddaha iyo 

warbaahinta, intaba. 

WARARKA WAXQABADKA AGA 

Xoojinta Iskaashiga AGA &  
Wasaaradda Warfaafinta JFS 

Tababbar xirfadeed ku saabsan habka ―qoridda 

qoraallada habboon iyo diyaarinta warbixinnada‖, 

ayay Akadeemiya Goboleedku u qabatay hawl-

waeennada Xafiiska Xisaabiyaha Guud ee 

Qaranka.   

Hawlwadeennadii tababbarkaan ka faa‘idaystay 

ayaa sheegay in tababbarkan oo socday 

muddadii 09-14/9/2023, kana qabsoomay xarun-

ta AGA ee Muqdisho uu yaha mid wax wax weyn 

ka beddalay habka hanaaninta qoraal-

curintooda, waxaa ka faa‘iidaystay in ku dhow 30 

hawlwadeen. Guddoomiyaha Akademiyada 

Baresare Cabdalla Cumar Mansuur oo furitaankii 

tababbarkaas ka hadlay ayaa sheegay inuu ku 

faraxsan yahay tababbarkaas ay Akademiyadu u 

qabanayso hawlwadeennada Xafiiska Xisaabi-

yaha Qaranka, wuxuuna iftiimiyay in tab-

abbarkaan uu wax badan ka tari doono kor u 

qaadidda aqoonta shaqaalahaas. 

Xisaabiyaha Qaranka, Md. Cabdiraxmaan Max-

amed Anas ayaa sheegay tababbarkan inuu mu-

hiim u yahay hawlawadeennada xafiiska Xisaabi-

yaha Qaranka, wuxuuna ku boorriyay hal-

waadeennadaas inay ka faa‘iidaystaan tab-

abbarkaas. 

Hawlwadeennadii tababbarkan ka faa‘iidaystay 

ayaa sheegay in tababbarkani sare u qaaday 

xirfaddooda qoraalka, ugana adeegsan doonaan 

shaqadooda. 

AGA oo Tababbar u Qabatay Xafiiska 
Xisaabiyaha Guud  

Kulan looga wadahadlayay sidii AGA iyo Gobolka 

Banaadir ay isaga kaashan lahaayeen ololaha dib 

u adeegsiga far Soomaalida ayaa 3/7/2023 lagu 

qabtay xarunta Akademiyada ee Muqdisho. 

Guddoomiyaha KMG Akademiyada baresare 

Cabdalla Cumar Mansuur iyo Guddoomiye 

Kuxigeenka AGA, Drs. Maryan Cariif oo ku-

lankaas ka hadlay ayaa sheegay inay  soo 

dhoweynayaan iskaashiga AGA iyo Gobolka Ba-

naadir ee ku aaddan hiilka af Soomaaliga, iyagoo 

caddeeyay qorshaha dhow ee Akademiyadu inuu 

yahay sidii loo billaabi lahaa ololaha  dib u 

adeegsiga far Soomaalida. 

Guddoomiye kuxigeenka maamulka Gobolka Ba-

naadir ee arrimaha bulshada iyo wacyigelinta  Md. 

Cabdicasiis Cismaan Maxamed ayaa  isna 

sheegay Gobolka Banaadir inuu diyaar u yahay 

sidii uu Akademiyada ugala shaqeyn lahaa xoojin-

ta adeegsiga afka hooyo, isagoo ballanqaaday 

inay kaalin wax ku ool ah ka qaadan doonaan olo-

lahaas.  

Ololahan wuxuu ka mid yahay dadaalla lagu xaqii-

jinayo qorsheyaasha AGA uga degsan ho-

rumarinta iyo midaynta habdhigaalka far Soo-

maalida, taas oo ka dhigan gaarista yoolka, hawl-

galka, iyo higsiga fog ee Akademiya Goboleedka 

Af Soomaaliga (AGA). 

Wafdi isugu jiray wakiillada Akademiya Go-

boleedka iyo aqoonyahanno caan ah oo ka soo 

qaybgalay Carwadii Buugaagta Muqdisho ayaa 

27/5/2023 soo booqday xarunta dhexe ee AGA 

ee magaalada Muqdisho. 

Guddoomiyaha iyo Guddoomiye kuxigeenka 

Akademiyada, Bare sare Cabdalla Cumar Man-

suur iyo Drs.  Maryan Cariif  oo ku hadlayay 

magaca Akademiyada ayaa ka warbxiyay haw-

laha ay qabato AGA iyo dadaalka ay Akademi-

yadu ugu jirto horumarinta af Soomaaliga iyo 

hal-abuurkiisa. 

Wakiilka AGA ee Sweden, mudane Xuseen 

Maxamed Cabdulle (Wadaad),  Boodhari War-

same oo ka mid ah masuuliyiinta Akademiya 

Goboleedka ee Sweden, taariikhyahan Prof. 

Maxamed Xaaji Mukhtaar, qoraa Baasi Busuri 

iyo aqoonyahanno kale ayaa sheegay inay ku 

faraxsan yihiin booqashadooda Akademiya Go-

boleedka, waxayna caddeeyeen inay fekrad fii-

can ka qaateen AGA iyo waxqabadkeeda,  

Booqashadani waxay qayb ka tahay 

booqashooyin joogto ah oo aqoonyahanka Soo-

maaliyeed ku yimaadaan Xarunta Akageemiye 

Goboleedka.  

Xarunta AGA waxa la daahfuray dabayaaqadii 

sannadkii tagay ee 2022. 

Ololaha dib u Adeegsiga Far Soo-
maalida oo ay iska Kaashanayaan 

AGA & Gobolka Banaadir 

Wakiillada AGA ee Qurbaha iyo 
Aqoonyahanno soo Booqday Xarunta 

Akademiya Goboleedka 

Tababbar ku saabsan ―Midaynta Habdhigaalka 

Af Soomaaliga‖, ayay 11/6/2023 Akadeemiye 

Goboleedku u qabatay in ka badan konton dhal-

linyaro ah oo ka tirsan Midowga Qorayaasha 

Soomaaliyeed. 

Tababbarkan oo lagu qabtay xarunta AGA ee 

Muqdisho waxaa isku soo duway Midowga 

Qorayaasha Soomaaliyeed iyo Jaamacadda 

Imaamu Shaafici, waxaana ka faa‘idaystay dhal-

linyaro sare loogu qaadayay xirfaddooda qoraal. 

Guddoomiyaha AGA Baresare Cabdalla Man-

suur oo ahaa macallinkii bixinayay tab-

abbarkaas ayaa ka qaybgalayaasha u jeediyay 

cashar ah Midaynta Habdhigaalka Af Soomaali-

ga, iyadoo intaas dabadeed uu Bare sare Man-

suur ka jawaabay su‘aalo ay weyddiiyeen qaar 

ka mid ah ardaydii tababbarka ka qaybqaada-

naysay. 

Dhallinyarada tababbarkan qaatay ayaa 

sheegay inay aad uga faa‘iidaysteen casharradii 

loo soo jeediyay, waxna ku kordhin doonaan 

xirfaddooda qoraalka.  

Midowga Qorayaasha Soomaaliyeed wuxuu ka 

mid yahay hay‘adaha wada shaqaynta joogtada 

ah la leh Akadeemiye Goboleedka. 

Guddoomiyaha AGA  Bare sare Cabdalla Cu-

mar Mansuur ayaa 29/4/2023 kulan la 

yeeshay madaxda Daladda Dugsiyadda 

Gaarka ee Muqdisho. Guddoomiyaha Dallad-

da, Md. Ciise Maxamed Mahad-Alle iyo 

kuxigeenkiisa Cabdiraxmaan Xuseen Ibraahi-

nayaa ka mahadnaqay tababbarkii ay 

dhowaan u qabatay Akademiya Goboleedku 

macallimiin dugsiyada Gobolka Banaadir. 

Dhinaca kale, kulan wadatashi ah oo looga 

hadlayay sidii dugsiyada looga xoojin lahaa 

barashada af Soomaaliga, ayna ka soo 

qaybgeleen madaxda Akademiya Goboleedka 

iyo maamulka Midowga Dugsiyada Gobolka 

Banaadir ayaa 22/7/2023 lagu qabtay xarunta 

AGA ee Muqdisho. Guddoomiye kuxigeenka 

Midowga Dugsiyada Gobolka Banaadir, Md. 

Cabdinuur Cali Maxamed oo isna halkaas ka 

hadlay ayaa sheegay inay soo dhoweynayaan 

soo jeedinta Guddoomiyaha AGA, wuxuuna 

caddeeyay inay arintaas ka shaqayn doonaan. 

Guddoomiye AGA Cabdalla Mansuur ayaa 

dalladahan ku booriyay inay tababarro joogto 

ah siiyaan macallimiinta maaddada af Soo-

maaliga dhiga. 

Tababbar Xirfadeed loo Qabtay  
Dhallinyarada Golaha Midowga 

Qorayaasha Soomaaliyeed 

AGA oo Dugsiyada Muqdisho  
ku Boorrisay Tababbarka  

Macallimiinta Af Soomaaliga 

AGA & Jaamacadda Green Hope oo ka 
Wada Hadlay Horumarinta Soomaaliga 

Kulan looga hadlayay horumarinta af Soomaali-

ga, ayna ka soo qaybgaleen guddoonka Akad-

emiya Goboleedka Af Soomaaliga iyo maamul-

ka Jaamacadda Green Hope ayaa 6/5/2023 la-

gu qabtay xarunta AGA ee Muqdisho. 

Guddoomiyaha Akademiya Goboleedka 

Baresare Cabdalla Cumar Mansuur oo ku-

lankaa ka hadlay ayaa sheegay inuu soo 

dhoweynayo dadaalka jaamacadaha dalku ku 

bixinayaan kor u qaadidda afka hooyo, wuxuu-

na si gaara u bogaadiyay Jaamacadda Green 

Hope oo ku dhiiratay furidda kulliyadda afka 

Soomaaliga iyo suugaantiisa. 

Eng. Maxamed Cabdi Cali oo ka socday 

Jaamacadda Green Hope oo isna halkaas ka 

hadlay ayaa sheegay inuu ku faraxsan yahay 

hawlaha Akademiya Goboleedka ee ho-

rumarinta afka Soomaaliga. 

Guddoomiyaha AGA Baresare Cabdalla Cumar 

Mansuur ayaa 18/5/2023, wuxuu xarunta Akad-

emiyada ee magaalada Muqdisho uu ku soo 

bandhigay cilmibaaris ku saabsan ―Midaynta Hab-

dhigaalka Alifba‘da Af Soomaaliga‖. 

Waxaa kulankaas ka hadlay agaasimaha waaxda 

tacliinta sare ee wasaaradda waxbarashada, Md. 

Ismaaciil Yuusuf Cismaan oo sheegay inuu soo 

dhoweynayo cilmibaaristaan iyo guud ahaanba 

dadaalka joogtada ah ee AGA ugu jirto u hiillinta 

afka hooyo iyo hal-abuurkiisa.  

Cabdalla Mansuur oo ahaa soo diyaariyihii iyo soo 

jeediyihii cilmibaaristaas, wuxuuna halkaas si 

faahfaahsan ugu soo bandhigay cilmibaarista uu 

soo sameeyay, taas oo si weyn loo jecleystay. 

Waxaa soo jeedinta cilmibaarsitan ka soo qaybga-

lay aqoonyahanno kala duwan, oo iyaguna fikrad 

iyo doodba kaga qaybqaatay madasha. 

Cilmibaaris ku Saabsan Far Soomaaliga 
oo uu Guddoomiyaha AGA soo Bandhigay 

Guddoomiye Mansuur oo Muxaadaro u Jeediyay Ardayda Dugsiga Jabuuti 

Bare sare Cabdalla Cumar Mansuur ayaa 6/5/2023 muxaadaro af Soomaaliga ku saabsan u jeediyay 

ardayda dugsiga hoose, dhexe iyo sare ee Jabuuti, iyadoo muxaadaradaas lagu qabtay xarunta AGA 

ee Muqdisho. Muxaadaradani waxay qayb ka tahay xiriirka sii kobcaya ee AGA la yeelanayso dhal-

linyarada Soomaaliyeed ee daneeya af Soomaaliga iyo suugaantiisa. 

Wasaaradda Waxbarashada, Hiddaha iyo 

Tacliinta Sare ee Soomaaliya ayaa soo rogtay 

in sannadka koowaad ee heerka 

jaamacadeed lagu daro ‗Maaddada Af Soo-

maaliga iyo Suugaantiisa‘. Go‘aankan oo uu 

ku saxiixnaa Wasiirka Wasaaradaas Faarax 

Shiikh C/qaadir, soona baxay 17/8/2023, 

wuxuu farayaa in ardayda jaamacaduhu 

maraan hal sano oo waxbarasho asaas ah 

(foundation year).  

Maaddooyinka lagu baranayo sannadka 

asaasiga ah waxaa ka mid ah Af Soomaaliga 

iyo suugaantiisa, dhaqanka iyo taariikhda 

Soomaalida, afafka Carabiga iyo Ingiriiska 

(ama luqadda uu ardaygu ku qaadan doono 

waxbarashadiisa jaamacadeed), Daraasaadka 

Islaamka (fahamka guud iyo akhlaaqda Is-

laamka), xirfadaha habqoraalka akadeemigga 

ah, xirfadaha xallinta khilaafaadka, xiriirka bul-

shada iyo habfekerka naqdineed (Critical 

Thinking).  

Tani waa tallaabo looga gool leeyahay xoojin-

ta xirfadda qoraalka ee ardayga Soomaali-

yeed iyo guud ahaanba tayaynta waxbarasha-

da Soomaaliya. Muddadii dambe Wasaaradda 

Waxbarashadu waxay waday dadaallo dib 

loogu habaynayo, laguna tayaynayo waxbar-

shada dalka. 

Carwada Buugaagta Muqdisho ayaa qab-

soontay 24-26/5/2023, waxaana ka soo 

qaybgelay, qorayaal ka kala socday daafaha 

dunida iyo gobollada dalka, wasiirro, xildhi-

baanno, aqoonyahanno, macallimiin, arday, 

masuuliin iyo martisharaf aad u badan. 

Carwadan oo socotay muddo saddex maal-

mood ah, Ra‘iisul wasaare Kuxigeenka Soo-

maaliya Md. Saalax Axmed Jaamac ayaa 

24/5/2023, waxaa Masraxa Qaranka 

(National Theatre), si rasmi ah uga furay; 

halka uu 26/05/2023 soo xiray Guddoomi-

yaha Aqalka Sare, Md. Cabdi Xaashi Cab-

dullaahi. ―Aqoonyahannada Soomaaliyeed, 

waxaaan ka codsanayaa inay qoraan 

taariikhda faca weyn ee ummadda Soomaali-

yeed, waxaana bulshadeenna ku guubaabi-

nayaa inay badiyaan akhriska, sidoo kale 

waxaan soo jeedinayaa ina la sii wado 

bandhigyada noocaan oo kale ah.‖ ayuu yiri, 

Md. Cabdi Xaashi. 

Carwada buugaagta Muqdisho, waa madal 
aqooneed muddo soo taxnayd, oo ay si 
joogto ah u soo qabanqaabiso xarunta New 
Horizon oo uu hormuud u yahay Brother 
Maxamed Diini. 

 

 

WARAR KALE OO XUSID MUDAN 

Xoojinta Aqoonta Af Soomaaliga ee 
Heer Jaamacadeed  

Bandhigga Buugaagta Muqdisho oo 

la Qabtay Sannadkii 7aad 



Munaasabad lagu soo bandhigayay buugaag 

qisooyin ah oo uu qoray Dr. Maxamed Xasan 

Nuur ayaa 17/08/2023 lagu qabtay hoolka Astaan 

TV ee Muqdisho. Bandhiggan oo ay soo 

qabanqaabisay Akademiya Goboleedka Af Soo-

maaligu waxaa lagu soo bandhigay saddexda 

qiso ee Barrey iyo Bilaal, Bahalhiglo iyo Farax-

umeyntii Farxiya. Bandhiggan waxaa ka soo 

qaybgalay qalinley, aqoonyahanno iyo masuuliin 

kala duwan; waxaana ka hadlay aqoonyahanno 

iyo masuuliin kala duwan. 

 

Sidoo kale, Xarunta AGA ayaa 06/08/2023 lagu 

soo bandhigay buugga Olol, waxaana ka hadash-

ay qoraa Habboon Muuse Yuusuf oo ka warbix-

isay nuxurka iyo xogta ay xambaarsantahay 

sheekada Olol. Akadeemiye Goboleedka Af Soo-

maaligu waxay si joogto ah u qabanqaabisaa ku-

lammo lagu soo bandhigayo buugaagta marba la 

daabaco, taasi oo dhiirrigelin u ah faafinta 

akhriska iyo qoraalka. 

Munaasabad lagu maamuusayay 

waxqabadkii Guddoomiyaha AGA, Baresare 

Cabdalla Cumar Mansuur, ayaa 25/6/2023 

lagu qabtay hoolka Astaan TV ee Muqdisho. 

Waxaa goobta lagu soo bandhigay filim 

dokumantari looga sheekaynayo nolosha, 

taariikhda iyo waxqabadka Md. Cabdalla 

Mansuur. 

Waxaa goobta ka hadlay masuuliin ay ka 

mid yihiin Wasiirka Madaxtooyada Soo-

maaliya, Md. Abshir Maxamed Axmed 

(Bukhaari) iyo Xildhibaan C/llaahi Xasan 

Rooble, iyaga oo qiray Cabdalla Mansuur 

inuu taariikhda ummadda Soomaaliyeed 

kaga qoran baal dahab ah, laguna xasuu-

san doono waxaqabadkiisa cilmibaarista 

afka Soomaaliga. 

Guddoomiyaha AGA oo isna halkaas ka 

hadlay ayaa sheegay inuu halkiisa ka sii wa-

di doono hiilka afka Soomaaliga. Gabag-

gabadii munaasabadaas ayaa Baresare 

Cabdalla Mansuur lagu guddoonsiiyay Billad 

sharaf lagu maamuusay. 

Astaan TV oo Filim Dokumentari ah 
ka Diyaarisay Cabdalla Mansuur 

Buugaag lagu soo Bandhigay 
Muqdisho 

Xarunta Dhaqanka Soomaaalida ee Hiddo oo laga Furay Toronto 

Waxaa magaalada Toronto (Kanada) laga furay 13/7/2023 xarunta dhaqanka Soomaalida ee Hiddo ama 
‘Hiddo Center’. Guddoomiyaha iyo asaasaha Xarunta Hiddo mudane Xasan Tuke oo halkaas ka hadlay 
ayaa sheegay inay xaruntani qaban doonto kulamo lagu soo bandhigi doono hiddaha iyo dhaqan-
ka  Soomaalida, isagoo u mahadnaqay hawlwadeennnadii kala shaqeeyay qabanqaabada iyo furitaanka 
xaruntaas. Masuuliin halkaas ka hadlay ayaa soo dhoweeyay furitaanka Xarunta Hiddo, iyagoo bogaadiyay 
dadkii ka soo shaqeeyay yagleelidda xaruntan. Intay socotay munaasabadda furitaanka xarunta, waxaa la 
soo bandhigay suugaan isugu jirta heeso, gabayo iyo ciyaaraha hiddaha iyo dhaqanka Soomaalida. 



  

 

Bandhig Dhaqameedka Labaad ee Muqdisho, 

oo ay soo qabanqaabisay Xarunta Dhaqanka 

ee Aw jaamac Cumar Ciise, ayna martigelisay 

Akademiya Goboleedka Af Soomaaliga, ayaa 

qabsoomay 31 Agoosto – 01 Sebtembar 2023. 

Guddoomiye Ku-xigeenka maamulka G/

Banaadir ee arimaha bulshada Cabadicasiis 

Cismaan Maxamed oo bandhigga furay ayaa 

sheegay in Muqdisho ay sharaf u tahay in ay 

martigeliso. Guddoomiyaha xarunta Aw Jaamac 

Fardowsa Jaamac oo halkaa ka hadashay ayaa 

sheegtay in bandhiggan loogu talagalay sidii 

da‘yarta loogu ababin lahaa dhaqankooda, 

iyada oo u AGA uga mahadnaqday martigelinta. 

Najma Maxamuud Cumar oo ku hadlaysay 

magaca AGA ayaa sheegtay in Akademiyadu 

mar walba garab taagan tahay hawlaha la xiriira 

afka, dhaqanka iyo aqoonta. 

Waxaa bandhiggan lagu soo bandhigay cayaa-

ro, agab, dooddo iyo sheekooyin dhaqanka la 

xiriira. 

Ilaahay naxariistii Janno ha ugu deeqo ab-

waan Xaashi C/llaahi Orrax, oo 11/05/2023 

ku geeriyooday Jabuuti. Marxuumku Xaashi 

Orrax wuxuu ka mid ahaa tiirarka lafdhabar-

ta u ah hawlaha afka iyo dhaqanka ee Jam-

huuriyadda Jabuuti iyo guud ahaanba 

Geeska Afrika. Sidoo kale, marxuumku 

wuxuu kaalin mug leh ka soo qaatay hal-

gankii gobannimadoonka Jabuuti. 

Marxuum Xaashi Orrax wuxuu ka mid ahaa 

odayaasha lafdhabarta u ahaa aasaaska iyo 

taabbagelinta Akademiya Goboleedka Af 

Soomaaliga iyo Naadiga Hal-abuurka iyo 

Qalinleyda Soomaaliyeed ee Somali Pen. 

Akademiya Goboleedka Af Soomaaliga 

waxay geerida naxdinta leh ee ku timid 

marxuum Xaashi C/llaahi Orrax, oo 

11/05/2023 ku geeriyooday Jabuuti, uga tac-

siyaynaysaa qoyska, qaraabada iyo guud 

ahaan ummadda reer Jabuuti iyo ummadda 

Soomaaliyeedba. 

Bandhig Dhaqameedka Labaad ee 
Muqdisho oo Qabsoomay 

Abwaan Xaashi Orrax Tiir ka Baxay 
Bahda Afka & Dhaqanka 

Xarunta Dhaqanka Soomaalida ee Hiddo oo laga Furay Toronto 

Akademiya Goboleedka Af Soomaaligu waxay ka tacsiyaynaysaa geerida ku timid fannaan  

Cumar Xasan Rooraaye, oo Hargeysa ku geeriyooday  22/4/2023. sidoo kale waxay ka tac-

siyaynaysaa geerida naxdinta leh ee ku timid Abwaan Jaamac Kediye oo 16/8/2023 ku geeriyoo-

day Laascaanood iyo fannaan Axmed Naaji Sacad oo 5/9/2023 ku geeriyooday  dalka Ingiriiska. 

Dhammaantood Eebbe ha u naxariisto, ehelladoodii iyo ummadda Soomaaliyeedna ay ka 

baxeenna samir iyo iimaan ha ka siiyo.  

Innaa Lillaahi wa Inna Ileyhi raajicuun. 

KORORSO AQOONTAADA AFKA HOOYO 

Sheekada gaabani waxay qayb ka soo 

qaadataa dhacdo weyn oo, aalaaba, ay du-

lucdeedu ku saabsan tahay iska-hor-imaad 

arbaha sheekada iyo koox kale oo ka dhan 

ah oo lagu magacaabo xumaanley. 

Waxay sheekada gaabani fiiro gaar ah siisaa 

arbaha sheekada, facaayilkiisa, xiisihiisa, 

waxayna ku dhammaataa guulaysigiisa ama 

guuldarradiisa, kamana bixi karto sawirrada 

dhacdadaas iyo wixii la xiriira. Arbaha 

sheekada gaabani wuxuu kale oo halkan kula 

jiri karaa waxyaalo kale oo dahsoon sida 

dabeecadda, dareenkiisa, dareen kale iyo 

wixi la mida. 

Kaaral Gaarbo oo ahaa nin Maraykan ahi 

wuxuu sheekooyinka u kala qaybiyey shan 

jaad oo kala duwan — sheeko fal, sheeko jile, 

sheeko fagaare, sheeko fikrad, sheeko 

dareengujis. 

Marka uu qoraagu curinayo qormo wuxuu 

diyaarsadaa qorshe iyo hoggaan haga 

markuu qoraalkiisa bilaabayo. Qorshahaas 

oo uu qormadiisa ugu kala qaybiyo waaxo, 

cutubyo, curisyo iyo curis-dhalaamo 

(chapters), waxaa lagu magacaabaa 

jaangoynta sheekada. Jaangoyntaas waxay 

tiirar adag ama qalfoofba u tahay dhismaha 

iyo kala hormarinta qoraalka sheekadaas.  

Tallaabada ugu horreysa ee jaangoyntu waa 

weedh sugan oo ku salaysan dulucda qoraal-

ka. Weedhaas ayuu qoraagu u kala jajabiyaa 

dhacdooyin yaryar, oo uu   misana u sii kala 

qaadaa fikradaha ay middood walba ka 

kooban tahay. Qaybahaas loo kala jejebiyey 

weedhaas guud, ayaa qoraaga hoggaamiya 

markuu qoraalkiisa bilaabayo. 

Qaybahaas waxaa ka dhexeeya xiriir taxan, 

waxayna go‘aamiyaan inta hordhac 

noqonaysa iyo inta gabagabo noqonaysa. 

Marka uu qoraagu jaangooyo jaad kasta oo 

mala-awaal ah si uu isugu habeeyo waxa uu 

racayaa saddex hab oo kala ah:  

Habqoraalka Sheeko Gaaban 

habaynta filka, habaynta meelaynta, iyo 

habaynta suurogalnimada. 

Habaynta filku waxay qoraalkaas u kala hor-

marisaa siday u kala fil weyn yihiin, siduu u 

yeesho xiriir macne oo taxan. Dhacdaba tii ay ka 

hor dhacday bay ka hor qorantaa iyadoo xiriir la 

leh tii ka horreysay iyo tii ka dambaysayba. 

Xataa weedhuhu waxay u kala hor qormayaan 

siday u kala fil weyn yihiin. Tusaale: ―Hurdo 

ayaan iska dareemay, daal-maskaxeed awgiis, 

waxaan u luuday dhankii qolka hurdada. Geddi 

cad baan sariirtii isugu kala bixiyay, islamarkiiba 

khuuraan afka furtay.‖ 

Habaynta meelayntu waxay danaysaa xiriirka 

degaammada ay dhacdooyinku ka curteen iyo 

kala durugsanaaanta waqtiyadii ay dhaceen. 

Tusaale, Cagaaran waxa ay dhanka Nugaaleed 

ka xigtaa xarunta gobolka Mudug ee Gaalkacyo. 

Habaynta suuragalnimadu waxay iyana da-

naysaa kala hormarinta iyo isku dubbarididda 

fikradaha qoraalkaas suugaaneed ku jira, si ay u 

noqdaan wax maskaxda u cuntami kara oo aan 

gadayn maanka iyo fakarka qofka. Bal u fiirso 

tuducan: ―Axmed wuxuu Raxmo, oo uu weligiis 

jeclaa, guursaday markii aabbihiis dhashay‖. 

Dabcan, maaha arrin suuragal ah. Sidaas 

darteed qoruhu waa inuu aad uga fiirsado 

sheekada uu soo gudbinayo. 

Sheekada gaabani waxa ay leedahay xubno 

ama ricirro uu dhismeheedu ka koobanyahay. 

Xubnahaasi marka ay dhismo ahaan is garabsa-

daan waxa ay sameeyaan bandhig suugaaneed 

midaysan. Waxa ay xubnahaasi isugu jiraan: jila-

yaal, rakib (plot), luuq (tone), luqo, macne, raad-

reeb (Atmosphere) iwm. 

Sida uu qoraagu u kala adeegsado xubnahaas 

ayaa muujisa farshaxannimadiisa qoraal. 

Qoraa Dayax Axmed-Iley  

ayaa ka soo koobtay buugga   

Hab-Qoraalka Sheekada Gaaban bb. 02-12.  

uu qoray C/raxmaan Cumar Warsame “Feegaar‖ 

Nin fagaare Jaandheer 
ficil heesay baa yidhi, 
―inkastaad fariid tahay 
haddaan cidiba kuu furin 
fiicnaantu keligaa 
maxay kuugu filan tahay‖. 
―Hadalkaan farshaxannimo 
ama fiiro loo odhan, 
caanahaan fal qurux badan 
ama fiiqsi loo dhamin ―, 
wuxu yidhi nin faaqiday, 

―feedhahay wax yeelaan ―. 
Faaraxow halyeygii 
Falastiin dabka u siday 
goobihii fasloolkee 
foolba foolka ka hor yimi 
ficilkuu ka geystiyo 
faalladuu is daba dhigay 
haddii noole faaqido 
faahfaahin lagu daro 
xaya calal falaax dhaha 
Fatax iyo Idaajaa 
Fa‘du qoran warkuna furan. 
Haddaannaan fadqalalliyo 
fiilooyin qoolayn 
ama qolo ku foognayn 
ama dhiig faraha gelin 
waannaan fadhiyi Karin! 
Faaraxow gumeystii 

Waanwaanta faygiyo 
faraceeda gooyee 
fiiddiyo kurkii jaray 
xididkeeda faadhfaadh 
laga feydyay maradii 
belo fuursan loo yeedh 
iyaduna fitiligtii 
fannah orodka soo tidhi 
fartu damaqday boogtii 
ku fadhiday qunbacashada 
Riigan sii fardaadee 
fidmo qoriga loo dhiib. 
Falastiin raggeedii 
geerida hab faxannimo 
nafta ugu fideyn jiray 
Faqash waxay yidhaahdeen 
inta Farow sakalan tahay 
. 

SUUGAANTA & HAL’ABUURKA 

Maansada Fido 

Maansadan ‗Fido‘ waxaa tiriyay Maxamed Ibraahin Warsame ‗Hadraawi‘ hillaadda bilowgii 

1983, wuxuuna ugu hiillinayay qaddiyadda Reer Falastiin. Maansadani waxay ka mid tahay 

maansooyinka heerka caalamiga ah ee abwaanku tiriyay. 

Falastiin hengelan tahay 
dadka lihi fongoran yahay 
belo wayska fududahay 
imminkaabay fidhatee 
yaa fandhaalba weli daray 
Kol hadday fogaatoo 
faddarowday nabaddii 
annaguna nin farabaxay 
fasax baannu siinnee 
Faataxaannu leenahay, 
ninka cudud ku faaniyo 
foolaad ha soo baxo 
Fido waa naqaanaa. 
Haddaa Faantom keentaan 
bado soo faruurtaan 
Beegan fooso soo tubo 
ciidan faylsan soo guro, 
awal baanan fiicnaan 
iyo qabin fayoobaan. 
Ninka igu fekerayaa 
inuu fooror igu helo 
fadhi quusa igu dulo 
doqonniimo igu falo 
Mar horaan ka faashaday. 
**  
Cabsiyeey fur lagu geli 
Riiganow falkaa yeel 
baaruudda firidhiyo 
fidhadiyo dabaylaha 
Naabaal ka faro badan 
fidhfidh go'a hubka u diran, 
sida fadhanfadh soo lali 
fallaadh baan cirka u diray 
fool bay Ia maqan tahay 
Nin walowba ila filo. 
Haye dee Faqdiirow 
sharka aynu fuulnee 
awrka soo faruur xidha, 
Xaajadu falaad iyo 
Umal feedha jiifoo 
furka riday xanuunkiyo 
farsamay ku socotaa, 
hubka ficil ma lagu guray 
fooxana ma lagu riday. 
Fudfudaydka geeshkii 
dhigi jiray fajicisada 
 

farta mawgu yeedheen, 
markii foodda lays daray 
fagaxdiyo durduradiyo 
fahda orodka booddada 
fadal-boobka carashada 
Geeshkii cir-fanashada 
figta sare lahaan jiray 
fakadii ma laga degay 
fahma-guur ma lagu riday 
filanwaa ma ka hor yimid 
fatata‘a rasaastiyo 
falfaboosta Naatoo 
Bir finiin ka joogaa, 
fitirfaatir gubatiyo 
ma ka dhigay fataatiir. 
Galaw fooridiisiyo 
fiintu maysu yeedheen. 
Geeshkii fasaadkiyo 
furashada haweenkiyo 
feenashada dhallaankiyo 
dhiigga fuuqsigiisiyo 
fantasaha ku caan baxay 
fadhfadhiyo iswaalkii 
iyo feejignaantii 
dhulka loogu fidin jiray 
ma fasakhay nin diiddani, 
sixirkiyo falkoodii 
falowgay yaqaanneen 
tu ka daran ma lagu falay, 
Ma fanjeedshay Geeshkii 
Fule lagu cabsiin jiray, 
dhabankii fayoobaa 
shan farood ma lagu dhigay, 
Cagajiidka fiindhaha 
dib u faana-gurashada 
goobihii fantaysnaa 
ma ka faadhumaysteen. 
Beegan tab ma faaqiday 
Faqash iyo walaalkii 
Fiqigii gumeystaha 
ma u diray farriimaha 
falanqaynta sheekada 
faqa maysku taabteen 
feleggiyo xiddigihii 
fiiro mawgu laabteen, 
xaajada faruur-xidhan 
ma furdaamin waayeen. 

Xaajadu farraarliyo 

Futo qaawan badanaa 

Fakasha gumeystuhu 

Falastiin xilkeediyo 

Nabaddii fayoobeyd 

Waakii ka faaqdee 

Arrintii fogeeyee 

sakalaha fardama sudhay, 

Gartu fuli ma leedahay 

Dhegihii furaysnaa 

Baaruud ma lagu furay. 

Isticmaarku fiix iyo 

fin caloosha kaga yaal 

ma is yidhi ka faraxalo, 

nabarkii ma sii fiday 

sida furuq tin iyo cidhib 

ma ku faafay xididdada, 

Ma fadhiistay dhuuntiyo 

meel aan farsamo gelin. 

Farasaarka Bayruut 

Xinjir faartay mooyee 

inaan faanaheediyo 

faranteeda cidi marin 

xilihii ma lagu furay 

foodho yaa car soo gala! 

Jiritaanka Falastiin 

inaan xoog furfuri karin 

Faantoomna ridi karin 

Fiitoona tiri karin 

geesigii u feydnaa 

ma ku qoray far waaweyn. 

Ma wareegay feleggii 

In la tago fagaaraha 

fursan-waa ma laga dhigay! 

Runtu maysku filan tahay 

farta dhiigga lala galay 

shaxda laysku fay go‘ay 

turubkii faska ahaa 

Falastiin ma haysaa, 

Gaarriyow fajicisada 

ninkii foodda dheeraa 

‗fatarkiil‘ ma lagu yidhi! 

Guul baa la filayee 

 

Xaajada fal-nacaska ah 
faalkeedu bixi waa 
fixi weyday beentii 
runta filasho-waaga ah 
foodsaaro loo waa 
godob feedhanaysiyo 
Finjil iyo Fajaajuur  
faraqay is haystaan. 
Faanow waxba ha tarin 
fooxaalligii mee! 
Toga soo faruurmiyo 
webiyada fatahayaa 
fooraha cartamayaa 
fadadka is galaa baxay 
ma fidaa‘igii baa 
lagu qoray fallaagee 
Faaraxow gumeystuhu 
beri hore faquuqee 
faddaraa gardiid iyo 
farkutiris ku sheegeen? 
Wedku faata-faataha 
Faadfaatintiisii 
hadduu meel ku foognaa 
guryo sixin fatahayuu 
ku ekeeyay foofkii, 
fakabkiyo baroortii 
Falastiin ku koobnayd 
wakhtigaa fogeeyoo 
Faaraxow Talaafiif 
firkanaxa habeenkii 
iyo labada fiidcawl 
fooladdeedu waa weer 
meydku waa is-feedh-yaal 
Gaarriyow la farabaday. 
Riigan faygarkiisii 
falkintiyo shirqoolkii 
falalkii iska hor yimi 
wuxu ceeb ku foognaa 
foolxumooyinkiisii 
ma la yidhi ku fool dhaqo? 
Boqorrada faxaaxsaday 
faankii duleediyo 
ma dhigeen is fagalixis? 
Fahad iyo bahdiis 
Falastiin cidlada dhigay 
Weji-dadab ma fiigeen? 
Ilfashaqa ma dhuunteen. 
Duubkii fatooshkiyo 
Shaalkii ma laga furay? 
Ma fadeexaddii baa 
laga feyday maradii, 
Ma fadeexaddii baa 
Iyadoon fur saarnayn 
Fooruhu ku dhacayaa 
Ma fadeexaddii baa 
Fiddigeeda haaddiyo 
Cayayaanku fadhayaa 
  

Fooraddii ma lala tegay 

gobannimo ma faral baa??? 

Falastiin raggeedii 

figladiyo wadaamaha 

foosba foos ma ku hubsaday 

facfac maysu dhiibeen 

filka xiga ma lagu simay 

Cartan faylka maw baxay 

Fadal maw xidhxidhan yahay 

Faaruuq ma korayaa 

Fido uur ma leedahay 

Faaqid maw calool galay 

Faayo maw mataan tahay! 
Falastiin ma geed baa 
Halka faash ku labadhaco 
laamuhu ka foofaan? 
Falastiin ma beer baa 
waqal fool eryaayoo 
laga guro fariidkoo 
fufka dhala halyeeyada 
hadba foodda laga jaro!. 
Fooraha Lubnaan maray 
ma ku fiday adduunyada! 
faro wada ilaysiyo 
ma ku ganay fallaadhaha 
wakhti fagadh ma soo yidhi! 
firxadkii is waayiyo 
filqantii ma urursaday! 
Falastiin salkeediyo 
fidda-baxa Amriikiyo 
Fiyatnaam dusheediyo 
Foqom iyo Rashiidow 
Togga Foolgo iyo Cadan 
ilaa fayga Keeb Tawn 
fadku maysu muuqdaa. 
Fegendaha gilgilashada 
falaxfalaxda laydha ah 
fudad kale ma burureen 
farxaddii ma tooseen! 
Feeraarta Bari Dhexe 
falladhkii madoobaa 
faynuus ma sudhan yahay 
filashadu ma badan tahay.   

Hawlgalka AGA (Mission) 

Ilaalinta afka hooyo, ibafurka hal-abuurkiisa  
iyo turxaanbixinta adeegsigiisa, qoraal iyo qawlba;  

iyo inuu af Soomaaligu noqdo afka rasmiga ah  
ee maamulka iyo waxbarashada geyiga Soomaalida. 

Akademiya Goboleedka Af Soomaaliga 
Akademiya Goboleedka Af Soomaaliga (AGA) waa xarun aqoon-
eed loo abuuray daryeelka iyo horumarinta Af-Soomaaliga iyo 
hal-abuurkiisa suugaaneed. Waa madal ay ku bahoobeen dalalka 
Geeska Afrika ee Soomaalidu degto, af Soomaaligana lagaga 
hadlo. 

AGA waxaa lagu asaasay dalka Jabuuti bishii Juun 2013. 
Xarunteedu waa Magaalada Muqdisho, waxayna laamo ku leeda-
hay Magaalooyinka waaweyn ee Geeska Afrika iyo dalalka 
qurbaha ee ay aad u joogaan Soomaalidu. 


